


 REGLUGERÐ
um breytingu á reglugerð nr. 944/2020 um skipstjórnar- og vélstjórnarréttindi á fiskiskipum, varðskipum og öðrum skipum.

1. gr.
Heiti reglugerðarinnar breytist og verður svohljóðandi: Reglugerð um skipstjórnar- og vélstjórnarréttindi á fiskiskipum, varðskipum og öðrum skipum, og um heilbrigðiskröfur til fiskara.

2. gr.
Við 1. gr. bætist ný málsgrein, svohljóðandi:
Markmið þessarar reglugerðar er jafnframt að tryggja að fiskarar uppfylli skilyrði um sjón, heyrn og aðrar heilbrigðiskröfur.

3. gr.
Fyrirsögn III. kafla reglugerðarinnar verður: Skírteini og heilbrigðisvottorð.

4. gr.
Á eftir 21. gr. reglugerðarinnar kemur ný grein, 21. gr. a, svohljóðandi:
Réttindamaður sem starfar á fiskiskipi sem er 24 metrar að lengd eða lengra eða er að jafnaði á sjó í þrjá daga eða lengur skal leggja fram vottorð um að skilyrðum sé uppfyllt skv. I viðauka á að minnsta kosti tveggja ára fresti til útgerðar eða skipstjóra fiskiskips. Heilbrigðisvottorð vegna öflunar skírteinis sem lagt er fram skv. 2. mgr. 22. gr. skulu teljast fullnægjandi í þessum skilningi. Það skal lagt fram til útgerðar og skipstjóra. Slíkt vottorð gildir þó að hámarki til tveggja ára í skilningi þessarar málsgreinar þrátt fyrir gildistíma þess. 
Fiskari, annar en réttindamaður, sem starfar á fiskiskipi sem 24 metrar að lengd eða lengra eða er að jafnaði á sjó í þrjá daga eða lengur skal leggja fram vottorð skv. III viðauka á að minnsta kosti tveggja ára fresti til útgerðar eða skipstjóra.
Vottorð skv. 1.-2. mgr. gildir að hámarki til 1 árs sé fiskari yngri en 18 ára.
Réttindamaður sem starfar á fiskiskipi sem er styttra en 24 metrar að lengd og er að jafnaði á sjó í minna en þrjá daga skal leggja fram vottorð um að skilyrðum sé uppfyllt skv. I viðauka á að minnsta kosti fimm ára fresti til útgerðar eða skipstjóra fiskiskips. Heilbrigðisvottorð vegna öflunar skírteinis sem lagt er fram skv. 2. mgr. 22. gr. skulu teljast fullnægjandi í þessum skilningi. Enn skal leggja það fram til útgerðar og skipstjóra. Að öðru leyti fer um heilbrigðisvottorð fiskara skv. III viðauka við reglugerð þessa.
5. gr.
Við reglugerðina bætist nýr viðauki, III. viðauki, svohljóðandi:

III. VIÐAUKI
Heilbrigðiskröfur fiskara, annarra en réttindamanna.

1. Viðauki þessi gildir um skilyrði sem gera skal varðandi sjón, heyrn og heilbrigði fiskimanna, annarra en skipstjórnarmanna og vélstjórnarmanna á skipum skv. reglugerð þessari og læknisvottorð þar að lútandi. 

2. Læknar gefa út læknisvottorð um að umsækjandi skírteinis sé fær um að gegna viðkomandi stöðu af heilsufarsástæðum. Að jafnaði skal heimilislæknir umsækjanda annast læknisskoðunina og gefa út vottorðið. Vottorðin skulu rituð á formi, sem Samgöngustofa ákveður. Læknisskoðun, sjónpróf og heyrnarpróf skal fara fram að lágmarki á tveggja ára fresti. Umsækjandi skal áður en læknisvottorð er gefið út sanna með persónuskilríkjum eða á annan fullnægjandi hátt að hann sé sá sem hann segist vera. 

3. Í augum eða tengdum líffærum skal ekki vera til staðar neitt sjúklegt ástand, sem skert geti hæfni fiskara og ógnað öryggi við skyldustörf. 

4. Fiskarar skulu sanna með læknisvottorði að þeir hafi a.m.k. þá sjónskerpu, sem hér segir: 
	Sjónskerpa með eða án gleraugna eða linsa 
	

	Betra auga: 0,5 
	 
	
	



5. Við ofangreint sjónpróf er heimilt að nota gleraugu eða augnlinsur. 

6. Ef fiskari uppfyllir skilyrði 4. liðar um sjónskerpu einungis með gleraugum eða linsum skal honum skylt að nota gleraugu eða linsur og hafa að auki varagleraugu eða varalinsur um borð í skipinu þegar hann er við störf. 

7. Við ákvörðun heyrnar skal notaður heyrnarmælir af gerð sem Heyrnar- og talmeinastöð Íslands metur fullnægjandi. Fiskara ber skylda til að veita lækni þeim sem framkvæmir rannsóknina réttar upplýsingar um einkenni heyrnardeyfu eða svima hafi þeirra orðið vart. Heyrnarpróf skal framkvæma í kyrrlátu herbergi. Æskilegt er að fiskari hafi ekki verið í hávaða í a.m.k. 40 klukkustundir áður en heyrnarpróf fór fram.

8. Kröfur um lágmarksheyrn fiskara  skulu vera sem hér segir: 
Fiskari skal heyra mælt mál í 5-6 metra fjarlægð. Heimilt er að nota heyrnartæki við prufun. 

9. Fiskari skal ekki vera haldinn neinum þeim sjúkdómi, t.d. taugasjúkdómi, geðsjúkdómi eða hjartasjúkdómi, sem ógnað geti öryggi skips og áhafnar eða skert verulega hæfni hans í starfi. Það er mat hlutaðeigandi læknis í hverju tilviki hvort sjúkdómur sé þess eðlis eða á því stigi, að fiskari uppfylli þetta skilyrði. Læknir skal taka fullt tillit til vinnumhverfis þess sem er um borð í skipi. Ef handhafi læknisvottorðs verður fyrir slysi eða sjúkdómi, sem skerðir sjón, heyrn eða heilbrigði hans, er honum skylt að gangast undir læknisskoðun til að ganga úr skugga um, að hann uppfylli kröfur þessar. Uppfylli hann ekki kröfurnar skal fella vottorðið úr gildi. Að lokinni læknismeðferð eða endurhæfingu getur hann sótt um læknisvottorð að nýju. 

10. Vilji fiskari ekki una úrskurði læknis um hæfni til starfa samkvæmt viðauka þessum hefur hann rétt á að gangast undir læknisskoðun á ný. Skal nefnd er ráðherra skipar og í eru tveir siglingafróðir menn og einn læknir skera úr um hæfni umsækjanda. Gert er ráð fyrir að læknirinn sé sérfróður á því sviði er við á í hverju tilviki. Nefndin sker úr um vafaatriði. 

11. Missi fiskari læknisvottorð sitt vegna ákvæða þessa viðauka í kjölfar slyss eða sjúkdóms, getur Samgöngustofa veitt undanþágu frá henni enda mæli nefnd sú sem um getur í 10. tölul. með henni. Undanþágu má fyrst veita 6 mánuðum eftir slys eða sjúkdóm þann er vottorðamissinum olli. Mið skal taka af viðmiðum viðaukans og skulu frávik sem heimiluð eru ekki viðamikil. 

6. gr.
Reglugerð þessi er sett samkvæmt heimild í 3. og 18. tölul. 37. gr. laga um áhafnir skipa, nr. 82/2022 og öðlast gildi 1. júní 2023.

Innviðaráðuneytinu,…




